Nafarroako Parlamentuko Mahaiak, 2017ko maiatzaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Geroa Bai, EH Bildu Nafarroa eta Podemos-Ahal Dugu talde parlamentarioek eta Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita Berriozarko Mendialdea I eta II ikastetxe publikoetarako eskola garraioa berrezar dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2017ko maiatzaren 29an

Lehendakaria: Ainhoa Aznárez Igarza

MOZIOAREN TESTUA

Behean sinatzen duten talde parlamentarioek, Legebiltzarreko Erregelamenduan xedatuaren babesean, honako mozio hau aurkezten dute, Hezkuntza Batzordean eztabaidatu eta bozkatzeko:

2012an, Hezkuntza Departamentuak kendu egin zuen Berriozarko Mendialdea I eta Mendialdea II ikastetxe publikoetako eskola-garraioa, Nafarroako Gobernuak zerbitzu hori azken 35 urteetan eman ostean.

Harrezkero, eskari eta ekimen asko heldu dira, toki askotatik heldu ere, Berriozarko ikastetxe publikoetako ikasleen eskola-garraioaren zerbitzua berriro jar dadin; hor dira bertako udalaren eskariak, ikastetxeetako hezkuntza-erkidegoarenak, guraso-elkarteen mobilizazioak, Parlamentuan nahiz udalean onetsitako mozioak... Arartekoak berak ere, 2012ko irailean, Hezkuntza Departamentuari gomendatu zion garraio-zerbitzua ematen jarrai zezan, ikastetxeetara iristeko salbuespenezko inguruabarrrak kontuan hartuta.

Salbuespenezko inguruabar horien artean nabarmendu behar da Berriozarko herritik bertako ikastetxe publikoetara dagoen bizpahiru kilometroko distantziaren erdia baino gehiago populatu gabeko eremuetatik egin behar dela, halako moduan non euria eta haizea dagoen egunetan ez baitago non babestu. Garraio-publikoaren zerbitzua berrezartzea ezinbestekoa egiten duen beste inguruabar bat da ikasleak txiki-txikitatik daudela behartuta trafiko ugariko errepide nagusi bat gurutzatzera, bai eta altuera handi samarreko zubi bat igarotzera ere, trenbidea saihestu ahal izateko.

Faktore sozioekonomikoa da kontuan hartu beharreko beste elementu bat; izan ere, eskola-adineko (batez ere, haur hezkuntzako) haurrak dituzten familiek, baldin eta egoera ekonomiko egonkorra badute, aukera egin ohi dute guraso-elkarteek antolatutako autobusaren edo ibilgailuaren alde; halatan, de facto, egoera ekonomiko behartsuenean dauden familiak dira ibilbide hori egunero egin behar izatea jasaten dutenak, horrek berekin dakartzan arriskuekin eta sortzen duen diskriminazioarekin.

Horregatik guztiagatik, honako erabaki proposamen hau aurkezten dugu:

1. Nafarroako Parlamentuak Nafarroako Gobernuko Hezkuntza Departamentua premiatzen du luzatu gabe egin ditzan Berriozarko Mendialdea I eta II ikastetxe publikoetarako eskola garraioa berrezartzeko egin beharreko urrats guztiak.

2. Nafarroako Parlamentuak Nafarroako Gobernuko Hezkuntza Departamentua premiatzen du Berriozarko ikastetxe publikoetako hezkuntza-erkidegoarekin eta udalarekin batera lan egin dezan, irtenbiderik onena gauzatzeko edo/eta adosteko.

Iruñean, 2017ko maiatzaren 26an

Foru parlamentariak: Isabel Aranburu Bergua, Miren Aranoa Astigarraga, María Teresa Sáez Barrao eta Marisa De Simón Caballero

